
Comme a mozzetta e ô cappin rosso in cöu

Van mostrando i canonici e ô rocchetto,

Là mostrava ô faxan e ciûmme d’öu,

O casoario e ô calao ô so caschetto,

O çigno de l'Australia ô manto möu,

A bubola a so scuffia cö pissetto,

O pellicano ô becco strano e grosso,

E l’ibi ô so completo abito rosso.

Serio mostrava e redeno ô gambetta

O so collæn de ciûmme, ch’ô l’impoñe

Comme quello a leitughe, prediletta

Modda antiga de nobili persoñe,

O glaucopo l pendin a ciappelletta,

A crittonice e ô gloura e so coroñe,

E ô monaulo i cimieri in sciä so sûcca

Mostrava e ô cefalottero a perrûcca..

Da so forza e groscezza l'emo e ô strûsso

Paiva che se tegnissan là de bon,

E che mostrassan là con pompa ô lûsso

Da côa l’argo, l'ûppifero e ô pavon,

O chamichi ô so corno lungo e agûsso,

E a grù, a çighêugna, ô tantalo, l’airon

I coddin cûrti, i colli lunghi, i becchi

A stilo, e gambe a sgampi e e sampe a stecchi.

Ma là façeiva uña figûa ancon

Ciû bella, ciù elegante e ciù maestosa

E ciù degna fra lô d’ammirazion

A menûra, ch’a brilla pe-a graziosa

Ciûmma a macce cô d’öu e de çetron,

E a côa, che pe-ô disegno a l’è uña cosa

Rara fra-e côe di oxelli e uña maveggia,

Perchè ä cetra d’Apollo a s’assomeggia.

